
Dindɛnye, ajodidoye, olodidoye, akɔtanuye
(conte, devinette, proverbe, coutumes)

Mi se dindɛn loo !
Dindɛn zɔn flinnini gbɔɔn bo va yi jɛ togbosu ŋusunglo atɔn

ɖeye ji. Ɖokpo nɔ nyi, Zinsu, owegɔ nɔ nyi Zinsya, atɔngɔ bo nɔ nyi
Zinsɛ. Ye le oto yetɔn mɛ kakaka bo va hwɛn, bo su na nyɔnu ɖiɖe. Oto
xe mɛ na ye le la, nyɔnuvi ɖokpo gee wɛ le oto la mɛ.

Gbeɖokpo, Zinsu va yi kan nyɔnuvi la, e bo gbɛ. Ye va le onyi
gbɔɔn, Zinsya can mɔ va yi kan nyɔnuvi la, e bo mɔ gbɛ emyɔ can.
Azanye mɔ va yi gbɔɔn, Zinsɛ can va yi lɔ oxo na nyɔnuvi la, e bo yi
ogbe ni-i. Ye va sɔ azan sɔ ɖo, bo va yi na agban na nyɔnuvi la, bo
kplɔ-ɛ do gbɔn va oxwegbe. Zinsu kpodo Zinsya kpo bo nɔ kpɔn ye
nɔvyɛ syɛ do aɖi ji nɔ, ɖo yee lɔ oxo ni-i, e bo gbɛ. Ye do okɛn Zinsɛ
kpodo osyɛ kpo. Ye le mɔsinha gbɔɔn, gbeɖokpo kpoŋu, Zinsu kpodo
Zinsya kpo, bla ogbe a do hu nyɔnu la, e mɛ ye ɛmɛ togbosu atɔn laye
ba ci otrɛn. Xena Zinsɛ se okpa na oxo mɛ la, e fɔn zanmɛ gbeɖokpo,
bo si kpodo osyɛ, bo sɔn yi oto bu mɛ.
Zinsɛ va yi jɛ oxwe do ɛmɛ bu we otomɛ, bo bɛ ogle lilɛ, bo nɔ win
kanlinye can nɔ, onu bo nyɔ ni-i nɔ, oto la mɛtɔye, bo nɔ va kpli le
ekɔn, ye ba ɖu onu nɔ do okpɔ, a bo le jijwɛ mɛ le ogan ɖekpekpe mɛ.
Zinsɛ we onu bo va jɛ oto la mɛ we xɔlu nyɔnuvi ɖokpo tɔn ji, xɔlu vyɛ
bo tun he bo na ɖe Zinsɛ. Xɔlu la bo gbɛ, e bo nyi onu dindɔn na xɔlu la
kpodo ovyɛ kpo, a do vɔ oxo la, xɔlu gbɔjwɛ bla ogbe do Zinsɛ wu, a do
hu-i, xena Zinsɛ, mɔ se e mɛ, e kplɔ xɔlu vyɛ nyɔnuvi la, sɔ bɔ do osyɛ
wu, ye ɛmɛ zɛtɛye bo mɔ jɛ ogbe, bo sɔn yi oto bu mɛ, bo mɔ va yi jɛ
oxwe do blɛ. Xena ye va yi jɛ blɛ la, Zinsɛ mɔ jɛ ogle lilɛ ji, bo mɔ nɔ
win kanlinye nɔ. Onuye mɔ jɛ nyinyɔ ni-i ji, gbɔɔn e bo va trɔ zun



dɔkunnɔ ɖaxo ɖe le oto la mɛ. Osyɛ owe laye bo ji ŋusunglo ɖokpo-
ɖokpo ni-i. Xɔlu xeni le oto xe mɛ na e le fi la ko ɖo ovi ŋusunglo ti,
onu lɛ na va ɖɔli xɔlu la ? Ɛmɛ ti ɔn nyɔ. Mi wɛ, a do nyɔ ɛmɛ xeni na va
ɖɔli xɔlu la, xɔlu wle onyi etɔn owi cucucu ɖokpo, bo sa azan do okɔ ni-
i, bo sɔ hoyo atɔn sɔ bla do okɔ na onyi la, bo tu-i do oxɔ ɖokpo mɛ le
ozan mɛ. Bo dɔn ogan ɖiɖo, gbɔn oto la mɛ seŋu. Ye bo yɔ ɛmɛ zɛtɛye
do va xɔlu la we oxwegbe. Xɔlu bo yi oxo bo lɔ tun, na ɛmɛ ɖe lɔ onu
xeni le oxɔ la mɛ, ɛmɛ mɛ la bɛ bo na va ɖɔli he, le xɔlu we okpo ji. Ye
nɔ blɛ gbɔɔn ozan do, ɛmɛ ti ɔn kpewu bo lɔ onu xeni le oxɔ la mɛ, xɔlu
tun ye boo trɔ sɔn, a bo trɔ va le onyihinhɔngbe etɔn. Ye wasi mɔsinha
gbɔɔn na onyihinhɔn ɛdɛn. Onyihinhɔn ɛdɛngɔ la we ozan mɛ, xɔlu vyɛ
nyɔnuvi ɖokpo va yi finto na Zinsɛ, nyɔnuvi la o lo jlo nɔ tun he bo na
ɖe Zinsɛ la. Ɛmɛ zɛtɛye mɔ va kpli le onyihinhɔn acowegɔ gbe, xɔlu mɔ
kan oxo ɖokpo la se ke. Otovi jijiye mɔ yi oxo nɔ, ɖe kplɔ ɖe do nɔ,
gbɔɔn e bo glo, mi wɛ Zinsɛ, xeni nyi jonɔvi, wɛ va lɔ tun nyibu owi
cucucu ɖe, bɛ bo le oxɔ la mɛ, azan kpodo hoyo atɔn bo le okɔ ni-i, ye
hun ohɔn, bo sɔ onu laye sɔ kpɔn ɖo mɔsinha pɛpɛpɛ.
Ye le oto la mɛ gbɔɔn, xɔlu va ku, Zinsɛ xeni nyi jonɔ, bo ɖu xɔlu le oto
la mɛ, bo mɔ sɔ xɔlu vyɛ nyɔnuvi sɔ ɖe do e ji.
Dindɛn zɔn flinnini, dindɛn jɛ otamɛ.
Dindɛn xe lo ɖe xlɛ mí nɔ tun,  tito xena Mawu wasi do ɛgbɛtɔ wu, mi
jan wɛ nɔ jɔ. Mi wɛ dɔn, na ɛmɛye va site do mía wu, mí  a sɔ do alɔ mɛ
na Mawu ɛgbɛɖotɔ, a bo kpɔn lena, ŋukɔn yiyi mɛ etɔn na va ci ɖo.

Onuwlantɔ : HOUNKPE Cyrille

Mi se dindɛn loo



Dindɛn zɔn gbɔɔn bo va yi jɛ oyɛ kpodo nɔcwɛvi ɖe
ji gɛdɛglɛ
v                                            voo.

Nɔcwɛvi la nyi ogbenyatɔ, oyɛ bo nɔ nɔ oxwegbe.
Na nɔcwɛvi yi ogbe nya gbe gbɔɔn bo hu olan ɖe do gbɔn, bo va mɛ le
ozo nu nɔ, oyɛ nɔ tɛkpɔ ozo la, a bo lo ɖiɖɔ olan la we oju nɔ, na olan
la va bi, nɔcwɛvi ba kan ovii ɖe ni-i. Ye le e wu kakaka, oyɛ tun he bo
na kplan ogbe nyinya. Nɔcwɛvi yi ogbe, vɔ e ɔn kplɔ oyɛ do yi kpɔn. E
nɔ bɔ onu gbɔɔn na ozan ma vɔ, e ba wa lwɛ a bo sɔn, olan we hwihwɛn
jan wɛ oyɛ nɔ va se nɔ kpoŋu. Nɔcwɛvi nɔ tɔn le ozan mɛ, a bo va yi xɛ
otin ɖaxo ɖe ji, a bo wle oxɛye le adɔ yetɔnye mɛ, a bo va mɛ ɖu. Vɔ,
na e ka xɛ otin la nɔ, e nɔ xo oso do otin la wu, e mɛ, e ba do nyɔ xixɛ
ni-i, ɖo otin la glo hugan akɔnnu etɔn. Na e jɛ ote, e mɔ nɔ hɔn oso
laye seŋu, a bo bɛ ye do otin la gɔ.

Gbeɖokpo, oyɛ va yi bɛ ofin do ogbekpo nɔcwɛvitɔn mɛ, bo tɔn
ogbekpo la viɖe, bo jɛ nɔcwɛvi cicɔ ji. Nɔcwɛvi fɔn le ozan mɛ, bo sɔ
ogbekpo etɔn sɔ kpla, bo jɛ omɔ, zaanɖe, oyɛ kplɔ-ɛ do, bo kplɔ ofin
xeni kɔn nɔ la do gbɔɔn bo va yi jɛ otin la gɔ, nɔcwɛvi bo lo xo oso
etɔnye nɔ, a do xɛ otin la. Oyɛ bo tun ɛn hɛɛn, egbe, mɔ kpo myɔ kpo
wɛ na nya ogbe la. E kpaca do nɔcwɛvi, e bo kan-ɛ se tun bɔ lɛ e sɔn le
ozan xe mɛ jaa ? Oyɛ tun ni boo kpɔn ogbekpo e tɔn mɛ, nɔcwɛvi sɔ
ofin sɔ kpɔn, oxo ɖe lilɔ ɔn mɔ le. E lɔ na oyɛ tun ni boo va na heye a bo
xo oso laye, a do xɛ otin la, a bo va yi wle oxɛye le adɔ yetɔnye mɛ. Ye
ɛmɛ owe laye xɛ otin la, oyɛ le akpa ɖokpo, nɔcwɛvi can bo le akpa
ɖokpo na otin la. Oyɛ nɔ do alɔ oxɛdɔ yɔyɔye mɛ, a bo bɛ oxɛviye kɛɖɛ,
nɔcwɛvi ba do alɔ oxɛdɔ xixoye mɛ, a bo wle oxɛ ɖaxo-ɖaxoye. Xena
oyɛ ɔn kpewu wle oxɛ ɖaxo ɖe nɔ, aɖi wle-e, e lɔ na nɔcwɛvi tun he bo
sɔn nɔ, hwexenu na e jɛ ote nɔ, a do sɔn yi oxwegbe, e hɔn oso laye
seŋu le otin la wu, bo bɛ kɔn do otin la gunnu, bo sɔn. Nɔcwɛvi xɛn wle
oxɛ ɖaxo-ɖaxoye gbɔɔn akpo bo gɔ, bo ka jɛ ote nɔ ja, e glo, zɔn wɛ e



na zɔn, naɖe e na wa, e ci otin ji, zaanɖe oju ɖaxo ɖe bɛ, bo xo-e fyɔn-
fyɔn-fyɔn. Ŋukɔn can na mɔ yawu ɖe, e mɔ glo. Onu lɛ na va yi na
nɔcwɛvi egbe ? E le blɛ zaanɖe, bo se otu we ogbe gboo, olan ɖe mɛ ye
da otu e bo mu nɔ klɔ-klɔ-klɔ gbɔɔn bo va ci otin la we agɔ. Nɔcwɛvi do
axwa, bo yɔ ogbenyatɔ la, xena e va otin la gɔ, nɔcwɛvi lɔ ni-i tun he
bo nyɔ ofi xena olan la bo le, vɔ ni boo bɛ oso xeye ni le otin la gɔ ye, a
bo xo ye do otin la wu na he a bo jɛ ote gbɔxwe, ogbenyatɔ la wasi ɖi
le na e lɔ ni-i ɖo ha, nɔcwɛvi bo jɛ ote, bo sɔ olan la sɔ xlɛ-ɛ, ogbenyatɔ
va yi mɛ olan la, bo kan akpa ɖokpo na nɔcwɛvi, e bo gbɔn va oxwegbe.
Gbɔɔn na oyɛ na gbaŋu do nɔcwɛvi wu, e bɛ odun bo va yi bɛ do
ogliyotwe mɛ.
Dindɛn zɔn flinnini, dindɛn jɛ otamɛ.
Mi wɛ dɔn na oyɛ nɔ do le ogliyotwe mɛ loo.

Onuwlantɔ : HOUNKPE David

Mi se dindɛn loo !
Dindɛn zɔn flinnini bo va yi jɛ xɔlu ɖe ji.
Xɔlu la ɖe  nyɔnu fɔtɔn ŋukun ɖokpo.
Le nyɔnu laye mɛ, ɖokpo le,
e bo gbɛ owan na emyɔ la taŋu.

Fɔtɔn gbokpwe laye, e bo yi owan na ye ganji, vɔ, ye ɛmɛ ti ɔn ji
ŋusunglo na xɔlu la, nyɔnusi kɛɖɛ wɛ ye ji ni-i. Nyɔnu xena xɔlu gbɛ
owan  na la ko ji ovi ti le hwe mɛ la nu.
Ye le onyi kaka, nyɔnu mɛ la va yi gomi. Susyɛ ɖokpo can bo le, bo lo
win ovun nɔ, ovun la can bo le gomi. Azan va su, ovun la sɔ ovi sɔ ji,
onyhinhɔn atɔngɔ gbe etɔn, ovinu jɛ nyɔnu ɖe la wiwa ji, vɔ le saa we



hwenu, oxwegbe wɛ ye nɔ ji ovi do, na nyɔnu va ɖyɛ ogan xixo mɛ la
mɛ, nyɔnusi ɛmɛhyɔnye wɛ nɔ kpedo e wu, alo susyɛye ba kpedo e wu,
ye bo nɔ bla ŋumɛ na nyɔnu xeni ka ji ovi nɔ la. Gbegbe na xɔlu syɛ mɛ
la ka ji ovi nɔ, susyɛ xena ovun ji ovi na la, wɛ va, a do kpedo e wu. Ye
le ekɔn gbɔɔn nyɔnu la sɔ ovi sɔ ji, bo do ji ŋusunglo atamɛ gbloya,
xena susyɛ kpɔn ɖo mɔsinha, e gbɛ ŋumɛ tuntun na nahwe la, bo kɔ
ovifɛ la sɔ yi flɛn do ogun ɖe mɛ, bo do odun, bo va yi kɔ ovunvi etɔn sɔ
va do ata mɛ na nahwe la, bo ɖe axwa do tun he susye bo ji ovunvi.
Agbɔ kpe nyɔnu la, e ɔn nyɔ ɛmɛ xena e na to oxo mɛ la na, xɔlu la mɛ
o gbɛ owan ni-i saa, naɖe e na hɛn ɖo ? E ɔn nyɔ-ɛ. E gbɔjwɛ jo oxo la
do na Mawu.
Ovifɛ la le ogun la mɛ bo lo fan avin nɔ, mama nyɔxonɔ ɖe, bo va yi sɔ
kpɔn, bo ɖe-e tɔn, bo sɔ-ɛ sɔ sɔn yi oxwegbe, bo kan odo se na le oto la
mɛ gbɔɔn, nyɔnu bo ji ovunvi le xɔlu we oxwegbe, jan wɛ e va yi se. E
nyɔ-ɛ tun susi ɛwuhwantɔ ɖe jan bɛ bo na do onu mɛ la te. E trɔ sɔn yi
oxwegbe, bo va yi wle obyo na mɛyɛvi la nɔ gbɔɔn e bo va hwɛn. Xena
ovi la hwɛn, na e da ɛgbɛ nɔ gbɔɔn, agbɔ bo va kpe, e nɔ va yi xlɔn onyi
le otin ɖe gɔ, a bo ke ohan xe :

« Oxɛ na yi ɖu li, oxɛ va yi ɖu otoxɔlu li loo,
Oxɛ na yi ɖu li, xɛ bo yi ɖu otoxɔlu li le nugyo daan,
Otoxɔlu nɔ hu nyibu na osyɛye, a bo hu gbɔgbwɛ na mɔ
naye,                                                         Naye kan ovi gbɔɔn
bo va ji ŋusunglo ɖokpo,
Susyɛye, bo va yi kɔ mɔ sɔ flɛn do ogun mɛ,
Oxɛ na yi ɖu li, oxɛ va yi ɖu otoxɔlu li loo »

Ɛmɛye se ohan la bo va sɔ to na xɔlu, xɔlu va dɔn ogan ɖiɖo, bo yɔ
otovi zɛtɛye va ohɔnnu etɔn, mama nyɔxonɔ la can va, kpodo ovi la,
xɔlu sɔ oxo sɔ kan se, ye lɔ na ovi la tun ni boo mɔ ji ohan la ke, e ji-i,
xɔlu kan se tun bɔ lɛ ohan mɛ la sɔn jaa ? Mama nyɔxonɔ yi oxo, bo to



oxo gbɔɔn, bo va yi, xɔlu kan oxo osyɛye se, nyɔnu xeni do onu la te, sɔ
ogbe sɔ yi, xɔlu nya nyɔnu mɛ la tɔn le oxwe etɔn gbe, bo kplɔ ovyɛ le
mama nyɔxonɔ si, bo va yi owan na ovinɔ la ganji. Ovi mɛ la le gbɔɔn,
bo va ɖɔli xɔlu le ogakpo etɔn ji.
Dindɛn ta yɔ, dindɛn ta zɛgɛ.

Ɛgbɛ xe mɛ, na ɛmɛye ɖe ofun na we nɔ,  jo do na Mawu, e boo na va
ɖe ohlɔn do nu we.

Onuwlantɔ : GBAGLI Cyprien

Mi se dindɛn loo !
Dindɛn zɔn flinnini, bo va yi jɛ ɛmɛ ɖaxo Ɛgɛn kpodo Xovɛ ji. Le saa
xixo-xixo, ɛmɛ ɖaxo Ɛgɛn wɛ nyi, ogbenyatɔ ɖaxo kpligidi xeni le. E nɔ
nya ogbe baɖa-baɖatɔn, a bo hu kanlinye nɔ le ɛgbɛ mɛ, mɔ bɔ do e
wu, e mɔ nɔ trɛ fɛncaye gbagbagba, gbɔn ogleto-ogletoye, a bo wle
kanlinye nɔ, e bo nɔ do jijwɛ ni-i taŋu. Fɛnca etɔn laye bo tɛkpɔ xovɛ
we oxwegbe. Xovɛ ko nɔ wa odan ɖe, e ɔn nyɔ ogle lilɛ gbɔɔn do nyɔ
ogbe nyinya can, asa jan wɛ e nɔ ɖi nɔ, a bo lɔ ɛmɛye we oxo nɔ.
Gbeɖokpo, xovɛ bu otamɛ do onu xena e na ɖu wu nɔ gbɔɔn, agbɔ bo
kpe-e. E site, bo va yi ɖi asa gbɔn ɛmɛ ɖaxo Ɛgɛn we fɛncaye ji, bo sɔ
ɛtyɛ ɖaxo ɖe sɔ kpɔn le fɛnca ɖe nu, bo ɖe-e, a do va sɔn yi oxwegbe.
Kɔ wɛ e tun he a kɔ ɛtyɛ la do okɔgbe kpoŋu, Ɛgɛn va tɔn, e bo do afɔn
odun mɛ lalala, Ɛgɛn bo jɛ ɛtɛ ni-i, bo nya-ɛ nɔ ote ma nɔ. Odun la wu
wɛ ye le bo lo sɔn nɔ kpoŋu, ogletɔ ɖe bo sɔ Xovɛ sɔ kpe le odun nu,
ogletɔ kɛ onu haa, bo tun ɛlɛ lo jɔ nɔ ? Xovɛ xeni o lo kan bɛtyɔn ɖe nɔ
saa, zɔn gbla, bo ɖyɛ dɔmɛ na ogletɔ, Ɛgɛn tun he a bo zɔn kpla-ɛ jaa,
ogletɔ myɔ onu etɔn, Ɛgɛn bo ci aglangɔ ni-i.



Dindɛn zɔn flinnini, dindɛn jɛ otamɛ.
Mi wɛ dɔn na xovɛ nɔ do le dɔmɛ na ɛgbɛtɔ, a bo wlo dɔmɛ ni-i nɔ, ɛgɛn
can bo ci aglangɔ na ɛgbɛtɔ, ye xwlɛ tɛ can, e ba mɔ dɔn, ɖo e lo tre
kpɔn xovɛ nɔ.

Onuwlantɔ : Maxime TOSSAVI

Mi se dindɛn loo !
Dindɛn zɔn flinnini, bo va yi jɛ xɔlu ɖe ji, e bo nɔ nyi Adɛtɛlɛ.
Xɔlu la ɖo ovi nyɔnuvi ɖokpo, e bo nyɔhywan ganji.
Nyɔnuvi la va hwɛn bo su na osu ɖiɖe, vɔ,
na ɛmɛ ɖe kpɔn-ɛ le omɔ ji bo lɔ oxo ni-i,
e nɔ lɔ tun ye boo va yi kpɔn hedidaye xɔlu la. Ŋusunglo susu hamɛ-
hamɛ nɔ va yi kpɔn xɔlu la do ovyɛ nyɔnuvi la wu.
Mi wɛ, gbeɖokpo xɔlu dɔn ogan ɖiɖo, bo yɔ ŋusunlgo zɛtɛye seŋu xeni
le oto la mɛ, va hɔnnu etɔn. Bo kan se tun onu lɛ ka ɖe heviye nɔ jaa,
alɔ xeye ni yi jigbe ye, hugan nyi, xɔlu tun e bo nyɔ. He bo le ogbesisɔ,
a do sɔ heviye na osu, visu la bo ɔn na onu ti kanŋukonu nɔ gbɔxwe a
bo ɖe nyɔnu la, vɔ, onu ɖokpo bo le, ɛmɛ la bo na lɔ na he. Ŋusunglo
xeni na yɔ xɔlu we nyikɔ hetɛye na he, emyɔ bɛ bo na ɖe heviye loo, bo
ɖo azan na ye do onyihinhɔn acowe gbe, ɛmɛ zɛtɛye bo lɛkɔ, bo jɛ xɔlu
we nyikɔ kinkan se ji. Ye le e wu gbɔɔn, onyihinhɔn acowegɔ la va va,
afɔ bo va sɔgbe le xɔlu we hɔnnu. Xɔlu tun ye boo yɔ nyikɔ la na he a
bo se. Hwanjavi ɖekpekpe nɔ yi oxo, a bo yɔ nyikɔ xena e va yi se, xɔlu
ba hunhun ota, a bo tun emi bɛ hɛn bo nyi e mɛ o, ɛmɛ bu ba mɔ site a
mɔ yɔ nyikɔ, xena emyɔ can va yi se, xɔlu ba tun emi bɛ hɛn bo nyi e



mɛ o. Ye le e ji kakaka, e va drɔn ɛmɛ atɔn. Ɛmɛ tantyantɔn yi oxo, bo
lɔ tun :
« O jaŋuta xwesɔ bo xo, O jaŋuta xwesɔ bo xo, o jaŋuta, o jaŋuta, o
jaŋuta, o jaŋuta, o jaŋuta, O jaŋuta xwesɔ bo xo »
Xɔlu hunhun ota bo tun, emi bɛ hɛn bo nyi e mɛ o. Ɛmɛ owegɔ yi oxo,
bo lɔ tun :
« Giteŋuto  gijaŋu, giteŋuto gijaŋu, giteŋu, giteŋu, giteŋu, giteŋuto
gijaŋu »
Xɔlu hunhun ota bo tun emi bɛ hɛn bo nyi e mɛ o. Ɛmɛ atɔngɔ yi oxo bo
tun :
« Adɛtɛlɛ Jan tata teŋuto, arubɛtɛ jan tata teŋuto, to-to, to-to-to-to-
, adɛtɛlɛ jan tata teŋuto. »
Xena xɔlu se mɔsinha, e site kpo jijwɛ kpo, bo va yi kpla asi okɔ na
hwanja la, bo kɔ aɖusi we alɔ etɔn do yi oji, bo sɔ ovyɛ sɔ ni-i, bo ma
dɔkunnu etɔnye do atɔn, bo bɛ akpa ɖokpo na hwanjavi la kpodo ovyɛ,
onu ti ko mɔ do va yi hu do ye nɔ.
Dindɛn sɔn flinnini, dindɛn jɛ otamɛ.
Dindɛn xe lo kplan mí nɔ tun, ovitɔ wɛ nɔ yi ogbe, gbɔxwe ye nɔ ɖe
ovyɛ, ɛmɛ ɖe ɔn nɔ kpɔn nyɔnu le toxo mɛ kpoŋu, a bo ɖe do oxɔ mɛ, na
ɛmɛ etɔnye ɔn yi ogbe.

Onuwlantɔ : GBEMASSE Nicolas

Dindɛn : Hadwe atɔn ɖeye.
Dindɛn loo, dindɛn ni va !



Dindɛn zɔn flinnini gbɔɔn bo va yi jɛ, gomi ɖaxo nɔ, afɔgbo nɔ, kpodo
ota ɖaxo nɔ kpo ji, klɛwɛtɛtɛ.
Ye ɛmɛ atɔn laye le onyi gbɔɔn,  xɔvɛ ɖaxo ɖe va tɔn le oto xe mɛ na
ye le la. E mi wɛ, gomi ɖaxo nɔ, afɔgbo nɔ, kpodo ota ɖaxo nɔ la, va
kpli. Ye bo lɔ nɔ tun mɔ, naɖe mi na hɛn ɖo ? onuɖuɖu ti ɔn le mía si,
ava ɖe ko le ofi ɖe na mí, mía gbɔjwɛ si le oto xe mɛ a bo va yi kan
onuɖuɖu do oto bu mɛ, e madɛn, mi na ku xovɛ. Ye fɔn nyihɔn nu dɛɛn,
bo jɛ omɔ. Ye sɔn nɔ gbɔɔn, o zan bo ka va do nɔ, xovɛ bo ci ye nɔ,
kɔmyɔ bo ci ye nɔ. E mi wɛ, ye ɖe okɔ kpoŋu, bo kpɔn gbakpyatin ɖe
daan. Gbakpyaye, bo bya le e ji hɛɛ. Ye do odun bo yi gbakpyatin la
kɔn. Xena ye jɛ ote, ye ɛmɛ ti ɔn kan na xɛ trololo. Gomi ɖaxo nɔ la lɔ
na afɔgbo nɔ tun ni boo xɛ. Mi wɛ afɔgbo nɔ la lɔ tun he bo ɔn kpewu
na xɛ, ɖo afɔ hetɛye bo na gba sun. Ye tun ota ɖaxo nɔ boo xɛ. Ota
ɖaxo nɔ tun he bo ɔn kpewu, ota hetɛye bo na gba va hwɛn. Ye tun
gomi ɖaxo nɔ boo xɛ, gomi ɖaxo nɔ tun gomi hetɛye bo na gba wo.
Vɔ xovɛ la bɛ mɛ ka hu ye nɔ. Mi wɛ, ota ɖaxo nɔ va lɔ tun fifi he bo na
xɛ. Oxojɔxo ota ɖaxo nɔ, xɛ otin la ji. Na e gbɛn gbakpya ɖe, gomi ɖaxo
nɔ, kpodo afɔgbo nɔ kpo ba sɔ ɖu, na e gbɛn ɖe, ye ba nɔ sɔ ɖu. Dahwe
la le ojigbe, vɔ e ko mɔ se onu kikɛ na hadwe etɔnye nɔ le odo. Mi wɛ e
tun he a bo ɖe okɔ kpɔn odo, a do kpɔn onu xeni jɔ nɔ. Odo wɛ e na ɖe
okɔ kpɔn kpoŋu ja, ota bo sun le okɔ nu ni-i geŋu. Xena okɔ flɛ jɛ nyixɔ
mɛ, afɔgbo nɔ do odun tikla tikla tikla, bo tun : « Ma yi to na deda !
Ma yi to na deda ! » Afɔ etɔn bo sun geŋu. Gomi ɖaxo nɔ la, bo kpɔn
onu xeni jɔ laye, bo ko nɔ gbɔɔn gomi etɔn bo wo gboo.
Dindɛn flininin, dindɛn tado.
Onu xeni dɔn na ye do tun ye boo ká mɔ tafu ɛmɛ, a bo ká mɔ ko ɛmɛ, e
mi mɛ loo.

Onuwlantɔ : Patrice VIDEGNON



Ojru loo !
Ojru zɔn flinnini gbɔɔn bo va yi jɛ oyɛ (yɛgotwe) ji.
Oyɛ le onyi kakaka, bo ɖo nyɔnu, bo ji ovi, ovi la bo sɔn yi omɔ ji, e ko
mɔ nɔ va oxwe, vɔ, bo nɔ ɖo onu ɖodan otɔ gbɔn oxwisinɔye ji. Oyɛ va
lɔ na ɛmɛ xeni va do ɛwɛn ni-i gbeɖokpo tun, na e jɛ oxwigbe xeni gbɔn
nɔ, he bo na sɔ onu bibla ɖe sɔ ɖo ɛde gblamɛ ni-i, ni a bo va yi sɔ na
hevye na he.
Azan va, oyɛ sɔ eɖe sɔ bla do ama mɛ, bo sɔ ɖo ɛde gblamɛ, oxwisinɔ
sɔ oyɛ do agban mɛ, e ko nyɔ-ɛ, ye sɔ ɛwɛn sɔ yi do. Ovi hun ama, otɔ,
jan wɛ jɛ ote do ŋumɛ ni-i. E yi jonɔ ni-i nywɛɖe. Ozan mɛ do, na ye na
do hlɔn onyi, ovi la, lɔ na otɔ tun kɔgbwe mɛ bɛ he bo nɔ dɔ, otɔ kan-ɛ
se nɔ tun ɛlɛ jɔ jaa. E lɔ na otɔ tun olan ɖe bo le oto la mɛ, bo nɔ va wle
ɛmɛ ye ɖu nɔ le ozan mɛ. Oyɛ tun he bo na hlɔn oxɔ la mɛ, a bo hu olan
la. E lɔ mɔsinha, ovyɛ bɛ avin finfan, bo kplɔ vikpɛye, bo sɔn yi kɔgbwe
mɛ.
Otɔ ɖyɛ oxɔ la mɛ, bo xa ojan la, bo sɔ hlɔn batin la ji ɖi ɛgbɛtɔ ha, bo
cɔn avɔ ni-i. Emyɔ ŋutɔ bo va yi bɛ le ohɔngɔ, kpo ohwi, okpo,
kanhwan. Ozan jɛ ofi xena e na jɛ, olan la va tɔn, oxɔ zɛtɛye bo
hunhun nɔ. Oyɛ bo le ote le ohɔngɔ. Xena olan la hun ohɔn la, e zɔn jɛ
ojan la ji bo kutu-i nɔ, mi wɛ oyɛ can zɔn jɛ olan la ji, bo gba ota ni-i,
bo sɔ-ɛ sɔ hu.
Oji bɛ oyɛ jijɔ ji, e hlɔn onyi, bo dɔ awlɔn ganji. Ŋukɔn va ɖe, ovyɛ fɔn,
bo va kpɔn otɔ we ohɔn le tutu, e bo bɛ avin, bo fan kakaka, gbɔxwe
otɔ va hun ohɔn ni-i, wɛ ye ɛmɛ owe laye kpɔn jijwɛ, ovi la bɛ odun, bo
va yi yɔ otogaye kpo ɛmɛye kpo. Ye bɛ agɔ ɖuɖu, ye jɛ ahanye, ye hu



ogbɔye, bo bɛ jɛ onu ɖiɖa ji, ɖi oxwe ɖaxo ɖe wɛ le oto la mɛ ha.
Ɛmɛye lo xo onu nɔ, bo ɖu owe nɔ, wɛ oyɛ tun he bo na kido, ovyɛ
kakaɖi ni-i tun ɛmɛ ɖe bo ɔn nɔ wa mɔsinha le bwɛ, e gbɛ bo bɛ odo
kiki.
« Kolo, o na kpewu wɛ !             Kolo, koto fli gba ! »
Odo la mɛ e ki kaka, na va tun koto fli gba kpoŋu, bo va yi kpɔn eɖe le
ofi xena e do ɛwɛn do na oxwisinɔye. Oyɛ kpla asi ota, bo bɛ avin, bo
mɔ jɛ omɔ gbigbo na oxwisinɔye ji,  a mɔ dodo ɛwɛn bu. Mɔsinha wɛ e
va bla eɖe do ama mɛ kaka bo ɖu azan, wɛ ɛmɛ ti ɔn kɔ-ɛ le ɛde
gblamɛ.
Dindɛn flinnini, dindɛn ta mɛ loo.
Okplan yiyi
Na mi le oha mɛ, bo wa onu ɖe nɔ na ye tɔ ogbe  mi, se ye nɔ se. Na
oyɛ do se ovyɛ we gbetɔ wɛ, e na ɖu agɔ kpo ɛmɛye, a bo mɔ yi ajɔ le
xɔlu si.

Onuwlantɔ : LOKOSSOU Paulin
Saxwɛ we akɔtanu wiwa ɖeye

Nyɔnu ɖiɖe we afɔ
Le saa we hwenu, na ŋusunglo ka ɖe nyɔnu nɔ, emyɔ ŋutɔ hɛn na va yi
kan nyɔnu la. Ovitɔ wɛ nɔ va yi kan nyɔnu na ovyɛ ŋusunglo, le
hwexenu na nyɔnu la le ovii gbɔɔn. Na nyɔnu la va hwɛn, ŋusunglo la
we ɛmɛye na va yi nyɔnu la we ɛmɛye de. Na ye yi ye, ye bo do ogbe
vɔ, ovitɔ la nɔ lɔ tun he bo kan ɛsinduntɔ nɔ, nyɔnu la we ɛmɛye ba tun
heye bo se oxo etɔn, ye ni boo va sɔn, na heye o lɔ ɖo ɖe, ye boo na se.
Ŋusunglo la we ɛmɛye ba lɛkɔ, a bo  sɔn. Nyɔnu la we ɛmɛye ba va xlɔn
onyi, a bo lɔ, na tagba ɖe ɔn le, ye na va yɔ, dahwe xeni va lɔ nyɔnu



ɖiɖe we oxo la, a bo ɖo ogbe ni-i, ye ba sɔ azan sɔ ɖo, a bo va yi na
agban, e mɛ godo ye ba va yi kplɔ nyɔnu la, gbɔn va oxwegbe.

Onuwlantɔ Brigitte CAKPO

Lena ŋusunglo nɔ bɛ nyɔnu ɖiɖe we zɔnlin ɖo
Le saa xixo-xixo, le saxwɛ we ofi ɖeye, gbɔxwe na ŋusunglo ɖe na ɖe

nyɔnu, e ɔn ɖo na nyi  vikpɛvi, e ɖo na nyi  mɛhyɔn xeni nɔ wa odan
nywɛɖe, a bo nɔ ɖo sisi na otɔ, onɔ, kpodo ɛmɛ etɔn gbokpwe zɛtɛye seŋu,
a bo nɔ wa ogledan kpodo odan bubuye nywɛɖe kpodo otɔ. Na e mɔ do ɖo
oxwe ɖekpekpe can, emyɔ ŋutɔ ɔn ɖo ɛcɛ bo na va yi kan nyɔnu ɖe gbeɖe
kpɔn tun he bo ka ɖe nɔ.

Hwexenu na ovitɔ la va kpɔn tun heviye bo hwɛn na nyɔnu ɖiɖe, otɔ
la ŋutɔ wɛ na kan nyɔnu xeni jɛ ni-i. Na e kan nɔ gbɔɔn bo va yi kpɔn
nyɔnuvi ɖe le oxwe ɖe gbe, e bo jɛŋu ni-i, e na kpɔn azan mɛ, a bo va
nyɔnuvi la tɔɖaxwa alo tɔkpɛ ɖe kɔn, a bo va yi ɖe oxo la ni-i. E mɛ godo
nyɔnuvi la tɔɖaxwa nɔ va yi vitɔ la ŋutɔ kɔn, a bo va yi fin oto na ye tun,
ɛmɛ lele bo lo jlo nɔ tun ovyɛ ŋusunglo a ɖe ovyɛ nyɔnusi loo. Na nyɔnuvi
la otɔ yi ogbe, e na yɔ ŋusunglo la we ɛmɛye, a bo ɖo ogbe na ye,  ye ba ɖo
azan ɖokpo, azan mɛ la ji, ŋusunglo la we ɛmɛye na va, a bo do va byɔ
nyɔnu la.

Hwexenu na azan xena ye ɖo la lo tɛkpɔ nɔ, nyɔnuvi la we ɛmɛye na
kan odo se na hwanjavi la nywɛɖe, a do nyɔ ɛgbɛ xena e nɔ azan. Na ye va
va, ye bo na ye okpo, bo do ogbe na ye vɔ, ŋusunglo la, otɔ na do olo xe :
« Oma ɖatᴐ wԑ ko kan nᴐ, bo do va mia xwe, na e nyi tun mi ɖo oma ɖatᴐ,
mi ba sɔ na-a, na ni a va ɖa oma na-a le oxwe tɛye gbe …»

Nyɔnuvi la we ɛmɛye ba ɖo e wu tun : « Ovi míatɔn nyɔnuvi ŋukɔ lɛ
mi lo kan nɔ ? ». Hwemɛnu, ŋusunglo la otɔ ba yɔ nyɔnuvi xe we oxo na e o
va yi lɔ na tɔɖaxwa la saa, we nyikɔ. E mɛ godo, na oxo ɖe le nyɔnu la we
ɛmɛye si, ye ba lɔ. Na ye lɔ gbɔɔn na, nyɔnuvi la we ɛmɛye va yi ogbe tun



heye vyɛ bo na va ɖe ɛmɛ xeye ni va byɔ nyɔnu laye we ovi, be yee na sɔ
onu xena ye nɔ do byɔ nyɔnu a bo sɔ na. Onu mɛ laye wɛ na hun omɔ na
nyɔnu ɖide we afɔ ɖiɖe gbokpweye. Na ye kpa nyɔnu bibyɔ we onu laye,
ŋusunglo la otɔ na ɖo azan ɖokpo na nyɔnuvi la e ba do va ɖa onu na ye le
oxwegbe, ɛmɛ xeni ka va nyi osutɔ nɔ le swɛ, ba do kpɔn lena nyɔnuvi la
nyɔ onu ɖiɖa ɖo.

Nyɔnuvi la ba va yi le azan la ji, a bo nɔ oxwe la gbe, a bo ɖa onu na
ye nywɛɖe. Gbegbe xena e na va sɔn, wɛ dahwe la na lɔ na ovyɛ tun
nyɔnuvi xeni va nɔ ye kɔn la, bɛ e bo ka va ɖe nɔ. Xena ŋusunglo la se
nyɔnu ɖiɖe we tito xena otɔ lo wasi nɔ la, e na kpɔn azan mɛ, a bo byɔ ogbe
otɔ, a do va yi nyɔnu la we oxwegbe. E mɔ nɔ do yi oxwe la gbe saa na onu
bu can, yiyi etɔn xe la wɛ na nyi tantyan xena e na yi do nyɔnu ɖiɖe wu.
Gbɔxwe e na sɔn, otɔ na ɖe aɖaŋuye ni-i do lena ɛmɛ xeni ka va nyi ovisu
nɔ, nɔ zɔn ɖo le sitɔ we oxwegbe. Na e nɔ blɛ gbɔɔn bo ka va sɔn nɔ, e na
byɔ tun nyɔnuvi la ni boo va yi ɖo he do omɔ ji, e mɛ la wɛ na nyi tantyan
na ye ɛmɛ owe laye na do kɛ onu do nyɔnu ɖiɖe wu. Bɛ sɔn gbegbe mɛ, ye
ɖyɛ agɔsisɔ we zɔnlin zinzɔn mɛ gbɔɔn do yi azan xe ji na, ŋusunglo la we
ɛmɛye na va na agban, a bo do va kplɔ nyɔnu la sɔ yi na ŋusunglo la.

Le agɔsisɔ we ogan xixo la mɛ, ye na nɔ yɔ ŋusunglo la, e ba nɔ va yi
lɛ ogle na sitɔ, a bo mɔ wa odan bubuye kpo-e, ye ba do kpɔn lena hwanja
la nɔ wa odan ɖo, a bo nyɔ-ɛ tun swɛ godo, e bo na va wle obyo na heye
vyɛ nywɛɖe. Nyɔnuvi la can na nɔ va yi kan sutɔ we ɛmɛye kpɔn, vɔ e ɔn ɖo
na yi onyihinhɔngbe-onyihinhɔngbe. Na e kpɔn azan mɛ bo va yi kan ye
kpɔn, ye na nɔ ɖe owan yiyi yetɔn sɔ xlɛ-ɛ dogbɔn onu nina susu mɛ.

Lena nyɔnu ɖiɖe we afɔ nɔ zɔn ɖo le saxwɛ we ofi ɖeye, e mi mɛ loo.

Onuwlantɔ : Godefroy SOSSOU
Ajo dido le saxwɛgbe mɛ

 Dahwe ɖe le xɔmɛ, ɛgɛn etɔn bo tɔn jɛ gaji. Dahwe ŋukɔ lɛ ?



 Onu flɛ jɛ okpa godo ma nyɔ sisɔ. Onu ŋukɔ lɛ ?
 Ovisu gigla zɛ okpa a do yi sinɔ we oxwegbe. Ovisu ŋukɔ lɛ ?

Onuwlantɔ : Brigitte CAKPO
 Ogbenyatɔye yi hɔntun, bo hu olan ɖaxo ɖe, kikɔ do gbɔn va

oxwegbe bo glo, ɛhun olan la tɔn jan wɛ ye hɛn do gbɔn. Olan
ŋukɔ lɛ ?

 Otin takpwe le nugyo bo ke yɛhwe. Otin takpwe ŋukɔ lɛ ?
 Nyɔnuvi ɖe le, na e jɛ onyi, e nɔ wo ŋukɔnnu gboo. Naɖe ye nɔ yɔ

nyɔnuvi la ?
 Otin ɖe le nugyo bo gaga hugan ogletɔ. Otin ŋukɔ lɛ ?

Onuwlantɔ : HOUNKPE Cyrille
 Nahwe ɖe le, na e le gomi, ɛmɛ zɛtɛye nɔ le jijwɛ mɛ, vɔ na e ji

ovi, ye nɔ bɛ avin seŋu. Nahwe ŋukɔ lɛ ?
 Ɛmɛye we oxu nɔ le lanmɛ na ye, vɔ mɔ tɛye bo nɔ cɔn gbaza tɛye

ji. Onu lɛ ko nyi ?
 Otin ɖe le, na ye ka xɛ-ɛ nɔ, ye nɔ jɛ ote, vɔ, na ye ka jɛ ote sɔn ji

ye nɔ, ye nɔ yi jigbe nɔ. Onu lɛ ko nyi ?
 Olan ɖe le, bo nɔ zɔn afɔ ɛnɛ ji le kɛklɛ, ogan weve mɛ, e nɔ zɔn

afɔ owe ji, hwedo, e nɔ zɔn afɔ atɔn ji. Olan ŋukɔ lɛ ?
 Oto ɖe le. Le oto la mɛ, otovi laye nɔ do awu owe pepepe, vɔ xɔlu

la bo nɔ do awu ovɛ cɛcɛcɛ, oto ŋukɔ lɛ ?
 Ɛmɛ ɖe le, e bo nɔ wu ɛgɛn gbɔxwe a wu a ɖu. Onu lɛ ?



 Ovinɔ ɖe le, vikpɛ etɔn zɛtɛye ɖo na ku seŋu gbɔxwe emyɔ ŋutɔ a
va ku. Vɔ na ovi ɖe na ku, e ɖo na klu eɖe gbɔn goto na onɔ la
gbɔxwe. Ovinɔ ŋukɔ lɛ ?

 Ku wɛ e nɔ ku gbɔxwe a va nɔ ɛgbɛ, naɖe ye nɔ yɔ nyikɔ etɔn ?
Onuwlantɔ : Godefroy SOSSOU

 Míatɔ ɖaxo tun otin ɖokpo ote bo do gba oxɔ. Otin ŋukɔ lɛ ?
 Mi yi oxwe ɖe gbe, bo lo se jɛtun jijɛ nɔ, vɔ, ɛmɛ ti ko le oxwe la

gbe. Oxwe ŋukɔ lɛ ?
 Sɔja kanweko ɖeye le, bo nɔ sɔ akpakan ɖokpo gee sɔ bla. Naɖe

lɛ ye nɔ yɔ sɔja laye ?
 Nahwe ɖe le, na e gbɔn nɔ ovi ji gbe, e nɔ ji ovi sandi ɖokpo ota

atɔn. Nahwe ŋukɔ lɛ ?
Onuwlantɔ : HOUNKPE David

 Kanlin ɖe le, na e xlɔn onyi, e nɔ yi oji hugan na e le ote. Olan
ŋukɔ lɛ ?

 Mí hu olan ɖe, bo sɔ dɔvi etɔn bo do bla-ɛ. Ofɛn ŋukɔ lɛ ?
Onuwlantɔ : Cyprien GBAGLI

 Okpo ɖe le, ɛmɛ ti ɔn nɔ xlɔn okpo la ji. Okpo ŋukɔ lɛ ?
Onuwlantɔ : Maxime TOSSAVI

 Otin ɖe le, na otɔ afɔ-ɛ, ye nɔ jɛ onyi gbloya. Otin ŋukɔ lɛ ?



 Míadagbwa ɖeye le, na o fɔn kɛklɛ bo do ogbe na ye, ye ba bɔnu,
seŋu, vɔ na e jɛ hwedo, ye ba yi ogbe na we. Míatagbwa ŋukɔye
lɛ ?

Onuwlantɔ : LOKOSSOU Paulin
Olo dido le saxwɛgbe mɛ

 Afɔ ɖokpo nɔ ɔn do odun
 Afɔkpa gbigboye wɛ afɔkpa citɔye nɔ do
 Agbɔxodotɔ wɛ nɔ kpɔn onu xeni lo kan nɔ
 Ɛkpɛn xena ye da kpodo aɖi kpo, ɔn nɔ yawu hu oxɛ
 Ɛmɛ ɖe ɔn nɔ do ojɛ ɛmɛ bu we ogbɔdesin mɛ
 Ɛmɛ ɖe ɔn nɔ kan ofi xena odan sɔn se, gbɔxwe nɔ hu-i
 Hwexenu na onu tɛ gogo ji na ɛmɛ, wɛ ye nɔ nyɔ odan xeni nɔ wasi saa
 Jaŋuta xeni le hɔntun bo do axwa nɔ, xovɛ wɛ na ci-i
 Jɛhɔn xeni xo nɔ we onu wɛ ye nɔ sɔ
 Ká mɔ jla odan xena o hu, gbokpweye lo cɔ we nɔ

Onuwlantɔ : Brigitte CAKPO

 Ahan nɔ syɔ ɛmɛ hugan ɛsin
 Azin ɔn nɔ ɖu owe le ɛkpɛn mɛ
 E nyɔ hwyan,  e nyɔ hwyan, oxo wɛ nɔ nɔ e wu
 Ɛmɛ xeni lo syɔ le otɔ mɛ nɔ, onu zɛtɛye wɛ e nɔ wle nɔ. E mɔ do kpɔn
odan can.



 Hu ohla gbɔxwe, a sa gbaza etɔn
 Hunma-hunma, dɔmɛ si wɛ e le
 Ká ni wa we, vivi wɛ e nɔ bɛ sɔn
 Lena cica le wɛ sukuluviye nɔ nɔ
 Ma nu, ma nu, na ozɛn la ɔn gba, ɛsin la na kunhun
 Na ohɔn ɔn le hunhun, e na le tutu
 Na ovun mɔ do gbo nɔ can, ohun na va yi
 Nyikɔ nɔ yi omɔ ji hugan ɛmɛ ŋutɔ
 Nɔcwɛvi ɔn nɔ jɛ abi do amyɔgba
 Ogbɔ gungun, okan gungun, na ogbɔ ɔn ku, okan wɛ nɔ gbo
 Oji ɔn fa na oxɛ ɖe nɔ
 Onu xena ŋukunsin kpɔn zɛtɛye, hɛn onu nɔ lɔ
 Onudwe kantɔ wɛ nɔ kpɔn onu
 Sɔ na-a ma ɖu, adɔnnɔ si wɛ e le
 Onu xena ye ɔn kan ka ɖu nɔ, ye ɔn do ami e ji.

Onuwlantɔ : Godefroy SOSSOU

 Ye ɔn nɔ nya oxwe goklo gbɔɔn a bo wɛn afɔ
 Ɛmɛ ŋutɔ ɔn nɔ yi jonɔ na eɖe
 Ɛmɛ xeni le ŋuzɔn wɛ nɔ vɛ winwin
 Kpikpa ɔn nɔ hu dindɔn



 Ko o we gbɔxwe na obya va tɔn
Onuwlantɔ : HOUNKPE Cyrille

 Ɛhun le lanmɛ na gbɛtɔ, ganke ye bo nɔ tun otan we.
 Ofi xena ye su te wɛ ye nɔ sɔ onu sɔ kpla do
 Ɛmɛ xeni ɔn ta otɔ ɔn ɖo na zun olo.
 Onu xena ye ɔn nɔ ɖu, ye ɔn nɔ sɔ aɖu do ma-ɛ.
 Ovi xeni na ba otɔ we ohlɔn, alɔ wɛ nɔ syɛnxu do ohwitin wu ni-i.
 Ovi xeni tun he naye bo ɔn dɔ awlɔn nɔ, emyɔ can ɔn dɔ nɔ.
 Ogle xe nu na ye yi okɛn do, lɛ wɛ ye nɔ lɛ.

Onuwlantɔ : Patrice VIDEGNON
 Ta wɛ ovi nɔ ta gbɔxwe nɔ zɔn zɔnlin
 Ye ɔn nɔ gbɔn kplaxo wu, a bo do va yi si ɛde.
 Ovi ɔn nɔ yi nukanmɛ do ata ji na ɛmɛ, na ye nɔ sɔ ohwi do kpa-ɛ
 Jonɔ ɔn nɔ nya ogbɔ le ote kɔn
 Ovi xeni nyɔ alɔ kiklɔ wɛ nɔ ɖu onu kpo ɛmɛhyɔn
 Tɛkpla lulunɔ wɛ nɔ xo do awya lulunɔ
 Ovun xeni jɛ ma ɔn mɔ nɔ nyɔ xwetɔ
 Ota xeni le ɛgbɛ wɛ nɔ ji ojɔ

Onuwlantɔ : GBAGLI Cyprien
 E vɛ le ɛmɛ wu kaka, wɛ nyi lilɔ diin
 Olo we ŋunya wɛ nyi ovɛ we ŋunya

Onuwlantɔ : Maxime TOSSAVI
 Osɔ maxwe, onu e nɔ hɛngu le ɛmɛ wu.



 Onu xena o nɔ wa kpo ɛmɛ, wɛ ye na wa kpo we
Onuwlantɔ : LOKOSSOU Paulin

 Ovi xeni ɔn nɔ tɔn yi ofi ɖe wɛ nɔ lɔ tun, henaye we ŋutɔnu jan bɛ bo
nɔ vivi.

 Ɛmɛhyɔn xeni le onyi xinxlɔn, nɔ kpɔn dindyɔnnu  hugan hwanjavi
xeni le ote.

Onuwlantɔ : GBEMASSE Nicolas


